
FréttatilkynningFréttatilkynningFréttatilkynningFréttatilkynning    
21. ágúst 200921. ágúst 200921. ágúst 200921. ágúst 2009    

 

 
Myndatextar:  

Jarðgerðarstöð Moltu ehf. á Þveráreyrum.  

 

Steingrímur J. Sigfússon ræsir vélarnar í jarðgerðarstöðinni í gegnbum 

tölvustjórnbúnað. Eiður Guðmundsson, framkvæmdastjóri Moltu ehf. fylgist með.  

Stærsta tromlujarðgerðarstöð  
í Evrópu tekur til starfa í Eyjafirði 
 
 
Í dag tók jarðgerðarstöð Moltu ehf. í Eyjafirði formlega til starfa en stöðinni 
er ætlað að taka á móti lífrænum úrgangi af Eyjafjarðarsvæðinu og úr 
Þingeyjarsýslu. Stöðin er staðsett á Þveráreyrum í Eyjafjarðarsveit og er hún 
í meirihlutaeigu sveitarfélaganna í Eyjafirði, auk matvælafyrirtækja á 
svæðinu og fleiri aðila. Tilkoma stöðvarinnar er lykilskref í því að sorpurðun 
verði hætt á Glerárdal og þannig er með stöðinni stigið stórt og langþráð 
skref í umhverfismálum svæðisins. Steingrímur J. Sigfússon, fjármálaráð-
herra og fyrsti þingmaður Norðausturkjördæmis, ræsti stöðina formlega.  
 
Jarðgerðarstöð Moltu er um margt áhugaverð. Stöðin er sú stærsta sinnar 
tegundar í Evrópu og getur annað um 10-13 þúsund tonnum á 
ársgrundvelli. Stærð stöðvarinnar markast af því að geta afkastað háönn í 
úrgangi á svæðinu, þ.e. á haustin þegar sláturtíð gengur yfir. Stöðin er 
þannig uppbyggð að mjög einfalt er að bæta við tromlum og auka afköst 
hennar.  
 
Hugmyndir um byggingu jarðgerðarstöðvar má rekja til starfs innan 
matvælahóps Vaxtarsamnings Eyjafjarðar árið 2006 en í lok þess árs var 
haldinn kynningarfundur með fulltrúum sveitarfélaga og fyrirtækja á 
svæðinu. Í kjölfarið hófust formlegar athuganir og undirbúningsferli sem 
leiddi til stofnunar Moltu ehf. Framkvæmdir við stöðina sjálfa hófust í ágúst 
2008 og í júní sl. hófst reynslukeyrsla stöðvarinnar. Strax í næsta mánuði 
mun svo verða full nýting á stöðinni í sláturtíðinni. 
 



Vinnslan í stöðinni fer þannig fram að saman við lífræna úrganginn, sem að 
stærstum hluta er fisk- og sláturúrgangur, er í byrjun blandað stoðefnum, 
þ.e. pappír, timbri, grasi og garðaúrgangi. Með því fæst nauðsynlegt kolefni 
í jarðgerðina. Þessi blanda fer síðan í sex stórar tromlur þar sem 
jarðgerðarblandan hitnar og fer upp í að minnsta kosti 70°C. Þegar stöðin 
er á  fullum afköstum eru um 250 tonn samtímis í tromlunum sex. Að 
umfangi getur jarðgerðarblandan rýrnað um sem næst 40% í þessu 
niðurbrotsferli. Út úr ferlinu kemur molta, sem þarf að fullverkast í um þrjá 
mánuði í mönum utan við stöðina og er hún þá tilbúin í frekari vinnslu.  
 
Moltan er verðmætt áburðarefni og nú þegar jarðgerðin er orðin að 
veruleika mun fyrirtækið einbeita sér að þróun á framhaldsvinnslu 
moltunnar. Í þeim þætti eru taldir ýmsir möguleikar sem skilað gætu 
fyrirtækinu frekari tekjum og skapað ný störf, en við moltugerðina eru um 
tvö störf á ársgrundvelli. 
 
Tækjabúnaður í jarðgerðarstöðinni er frá finnska fyrirtækinu Preseco og 
samanstendur m.a. af jarðgerðartromlunum og tilheyrandi móttökubúnaði, 
þ.e. hakkavélum, færiböndum og sniglum. Verkfræðifyrirtækið Mannvit á 
Akureyri kom að undirbúningi að stofnsetningu stöðvarinnar, bæði hvað 
varðar ráðgjöf um tæknilega útfærslu og hönnun húss.   
 
Byggingaframkvæmdir annaðist fyrirtækið Virkni ehf. Kostnaður við 
verkefnið í heild nemur rúmum 500 milljónum króna.  
 


